
FRANSUZ VA O‘ZBEK 
TILLARIDA GASTRONOMIK 
TERMINLARNING QIYOSIY-

KONSEPTUAL TAHLILI

Halimova Mahbuba To‘raqulovna
Toshkent to‘qimachilik va yengil sanoat instituti tayanch doktoranti

Annotatsiya: Mazkur maqolada fransuz va o‘zbek tillaridagi gastronomik terminlar qiyosiy-konseptual jihatdan tahlil 
qilinadi. Tadqiqotda gastronomik birliklarning semantik shaffofligi, nominatsiya motivatsiyasi, morfologik tuzilishi, maro-
simiy, geografik va onomastik xususiyatlari o‘rganilgan. Tahlil natijalari o‘zbek gastronomik nominatsiyasida ingredient, 
tayyorlash usuli va marosimiylikka oid belgilar ko‘proq bevosita ifodalanishini, fransuz klassik gastronomik nomlarida esa 
retsept kodi, geografik va onomastik komponentlar faol qo‘llanishini ko‘rsatadi.

Kalit so‘zlar: gastronomik leksika, gastronomik termin, nominatsiya, semantik shaffoflik, konseptual tahlil, onomastik 
birliklar, retsept kodi, fransuz tili, o‘zbek tili.
Abstract: This article presents a comparative and conceptual analysis of gastronomic terms in French and Uzbek. The 
study examines the semantic transparency, nomination patterns, morphological structure, as well as ritual, geograph-
ical, and onomastic features of gastronomic units. The results show that Uzbek gastronomic naming more often directly 
reflects ingredients, preparation methods, and ritual meanings, while French classical gastronomic names more actively 
employ recipe codes, geographical names, and onomastic components.

Key words: gastronomic vocabulary, gastronomic term, nomination, semantic transparency, conceptual analysis, ono-
mastic units, recipe code, French language, Uzbek language.
Аннотация: В статье проводится сравнительно-концептуальный анализ гастрономических терминов во фран-
цузском и узбекском языках. Рассматриваются семантическая прозрачность, особенности номинации, морфо-
логическая структура, а также ритуальные, географические и ономастические характеристики гастрономических 
единиц. Результаты анализа показывают, что в узбекской гастрономической номинации чаще непосредственно 
отражаются ингредиенты, способы приготовления и ритуальные значения, тогда как во французских классических 
гастрономических наименованиях активнее используются рецептурные коды, географические названия и онома-
стические компоненты.

Ключевые слова: гастрономическая лексика, гастрономический термин, номинация, семантическая прозрач-
ность, концептуальный анализ, ономастические единицы, рецептурный код, французский язык, узбекский язык.

KIRISH
Gastronomik leksika muayyan xalqning nafaqat ovqatlanish tajribasini, balki tabiiy sharoiti, xo‘jalik faoli-

yati, kundalik turmushi va madaniy qadriyatlarini ham aks ettiruvchi lisoniy qatlamlardan biridir. Taom nomlari 
tarkib, tayyorlash usuli yoki iste’mol holatini ifodalash bilan birga, tarixiy xotira, marosim, hududiy mansublik 
va ijtimoiy tajriba bilan bog‘liq ma’nolarni ham o‘zida mujassamlashtiradi. Shu jihatdan gastronomik birliklarni 
qiyosiy o‘rganish turli xalqlarning oziq-ovqat bilan bog‘liq tajribasi tilda qanday konseptuallashishini aniqlash 
imkonini beradi [5; 7; 10].

Gastronomik leksikani tadqiqot obyekti sifatida talqin etishda uni oddiy “taomlar ro‘yxati” darajasida emas, 
balki tabiat resurslari, iqlimiy ehtiyoj, xo‘jalik tajribasi hamda madaniy odatlarning tilda modellashtirilgan ifodasi 
sifatida ko‘rish ilmiy jihatdan asosli yondashuvdir. Bunday yondashuvda nominatsiya, ya’ni taom nomi, nafaqat 
mahsulotni ataydi, balki u orqali jamiyatning mavsumiy hayot tarzi, taom tayyorlash amaliyoti, iste’mol rejimi va 
madaniy qadriyatlari ham muayyan lisoniy kodlar orqali aks etadi. Shu bois qiyosiy tahlilda o‘zbek va fransuz 
gastronomik nomlash tizimlarida semantik shaffoflik, kodlanganlik darajasi, marosimiylik, onomastik – atoqli 
otlar bilan bog‘liq – belgilash hamda retsept tuzilishini ifodalash kabi parametrlar asosiy mezonlar sifatida 
olinadi.

Fransuz va o‘zbek gastronomik leksikasi umumiy fiziologik ehtiyojlarni ifodalashiga qaramay, taomlarni 
nomlash, tasniflash va ularning madaniy belgilarini tilda aks ettirish mexanizmlarida muayyan farqlar kuzatiladi. 
O‘zbek gastronomik nominatsiyasida tarkib, tayyorlash usuli, mavsumiylik va marosimiylik ko‘pincha nomning 
o‘zida bevosita namoyon bo‘lsa, fransuz klassik gastronomik tizimida tayyorlash usuli, retsept kodi, geografik 
nomlar, tarixiy shaxslar nomlari, souslar, garnirlar hamda taqdimot shakllari muhim nominativ vositalar sifatida 
namoyon bo‘ladi.

Mazkur tadqiqotning maqsadi fransuz va o‘zbek tillaridagi gastronomik birliklarni qiyosiy-konseptual 
jihatdan tahlil qilish, ularning semantik, strukturaviy va madaniy xususiyatlarini aniqlashdan iborat. Tadqiqotda 
semantik shaffoflik, nominatsiya motivatsiyasi, marosimiylik, onomastik va geografik belgilash, retsept kodi, 
morfologik qurilish, variantlilik hamda terminlashuv darajasi asosiy qiyoslash mezonlari sifatida olindi.

MAVZUGA OID ADABIYOTLAR SHARHI
Gastronomik leksika va ovqatlanish madaniyatiga bag‘ishlangan tadqiqotlarda oziq-ovqat faqat biologik 

ehtiyojni qondirish vositasi sifatida emas, balki ijtimoiy va madaniy tajribaning tarkibiy qismi sifatida ham talqin 
qilinadi.

C. Fischler oziq-ovqat tanlovi, taom tayyorlash va iste’mol qilish jarayonlarini insonning ijtimoiy hamda 
madaniy identifikatsiyasi bilan bog‘liq holda o‘rganadi [7].

M. Douglas kulinar tizimni muayyan ichki tuzilishga ega madaniy hodisa sifatida baholab, taom va ovqat-
lanish jarayonidagi tasnifiy munosabatlarga e’tibor qaratadi [5].

M. Montanari esa oziq-ovqatni yetishtirish, tayyorlash va iste’mol qilish jarayonlarining madaniy omillar 
ta’sirida shakllanishini asoslaydi [10].

Fransuz gastronomik an’anasini tadqiq etishda hududiylik, tarixiy xotira va retsept kanoni masalalari muhim 
o‘rin tutadi. L. Bérard va P. Marchenay oziq-ovqat mahsulotlari bilan hudud, vaqt va an’ana o‘rtasidagi bog‘liq-
likni tahlil qilib, gastronomik mahsulotlarning ijtimoiy jihatdan shakllanishiga e’tibor qaratgan [2].

J. Csergo fransuz hududiy oshxonalarining shakllanish jarayonini tarixiy va madaniy omillar bilan bog‘laydi [4].
O. Assouly gastronomik xotira, hududiylik va terroir tushunchalarining ovqatlanish madaniyatidagi o‘rnini 

tahlil qiladi [1].
Gastronomik nominatsiyada atoqli otlar va identifikatsiya masalasini tushuntirishda B. Bosredonning 

nomlash hamda identifikatsiya mexanizmlariga oid qarashlari muayyan metodologik ahamiyatga ega [3].
Fransuz klassik taom nomlari, retsept modullari, souslar, garnirlar va texnologik terminlarni kuzatishda esa 

A. Escoffierning Le Guide culinaire asari muhim manbalardan biri hisoblanadi [6]. Mazkur asarda klassik fransuz 
gastronomiyasiga xos nomlash tizimining nisbatan tizimlashtirilgan ko‘rinishi aks etadi.

O‘zbek gastronomik madaniyatini o‘rganishda K. Mahmudovning o‘zbek taomlari, ularning tarkibi va tayyor-
lanish xususiyatlariga oid materiallari muhim amaliy manba hisoblanadi [9].

I. Jabborovning etnologik tadqiqotlari esa taom va ovqatlanish bilan bog‘liq urf-odatlar, marosimlar hamda 
maishiy-madaniy jarayonlarni kengroq etnografik kontekstda tushunishga yordam beradi [8]. Ushbu tadqiqotda 
qayd etilgan nazariy va amaliy manbalarga tayangan holda o‘zbek hamda fransuz gastronomik birliklari umumiy 
qiyosiy mezonlar asosida semantik, strukturaviy va konseptual jihatdan tahlil qilinadi.

TADQIQOT METODOLOGIYASI
Tadqiqotda qiyosiy-tipologik, semantik, komponent, strukturaviy va kontekstual tahlil usullaridan foydala-

nildi. Qiyosiy-tipologik usul yordamida o‘zbek va fransuz gastronomik birliklarining umumiy hamda farqli nomi-
nativ xususiyatlari tavsiflandi. Semantik va komponent tahlili taom nomlari tarkibidagi ingredient, texnologiya, 
taqdimot, marosim, geografik va onomastik belgilarni ajratish imkonini berdi. Strukturaviy tahlil orqali gastronomik 
nomlarning sodda, ikki komponentli va ko‘p komponentli modellari qiyoslandi.

O‘zbek gastronomik birliklari taom nomlari, tarkibiy komponentlar, tayyorlash usullari, mavsumiy va maro-
simiy belgilar asosida guruhlandi. Fransuz gastronomik materiallari esa asosiy mahsulot nomi, retsept kodi, 
sous va garnir nomlari, geografik hamda onomastik komponentlar asosida tahlil qilindi. Materiallarni tanlashda 
o‘zbek gastronomik birliklari uchun K. Mahmudovning asari va etnografik manbalardan, fransuz klassik 
gastronomik nomenklaturasini tahlil qilishda A. Escoffier asari hamda fransuz gastronomiyasi bo‘yicha ilmiy 
tadqiqotlardan foydalanildi [2; 4; 6; 8; 9].

Qiyosiy tahlilda semantik shaffoflik, nominatsiyaning ichki va tashqi motivatsiyasi, “ingredient + taom 
turi”, “taom turi + texnologiya”, “yadro + retsept kodi” modellari, geografik va tarixiy nomlarning vazifasi, vari-
antlilik, giperonim-giponim munosabatlari, baholovchi semantika, o‘zlashmalar hamda gastronomik birliklarning 
kundalik yoki kasbiy registrga mansubligi hisobga olindi.

TAHLIL VA NATIJALAR
Mavsumiylik va “yangilanish” konsepti o‘zbek gastronomik nominatsiyasida ko‘pincha bevosita nomning 

o‘zida namoyon bo‘ladi: qaymoq qo‘shilgan rediska gazagi, shovul sho‘rva, sumalak, halim, ko‘k chuchvara, 
ko‘k somsa kabi birliklarda bahorgi ko‘katlar, yangi xomashyo va tabiatning uyg‘onishi bilan bog‘liq mazmun 
denotativ belgi sifatida leksik tizimga kiradi. Fransuz nominatsiyasida esa shu mazmun ko‘pincha to‘g‘ri-
dan-to‘g‘ri ifodalanmaydi; u ingredient tanlovi va retsept kodi orqali bilvosita anglashiladi. Masalan, Asperges 
à la Mornay birligida asperges bahorgi xomashyoni bildirsa, Mornay komponenti gastronomik texnologiya va 
madaniy uslubga oid kod vazifasini bajaradi. Natijada mavsumiy ma’no fransuz tilida ko‘proq retsept tuzilishi 
orqali anglashiladi [6].

O‘zbek nominatsiyasining muhim xususiyatlaridan biri farqlovchi belgining ko‘pincha ochiq tarzda nom 
tarkibiga kiritilishidir. Bu holat semantik shaffoflikni kuchaytiradi. Ko‘k somsa, yalpizli moshxo‘rda, rayhonli ayron 
kabi nomlarda o‘simlik nomi nominativ yadroning muhim tarkibiy qismi bo‘lib, taomning mazmuniy tayanch 
belgisini – tarkib, hid, ta’m yoki mavsumiylikni – bevosita bildiradi. Fransuz tizimida esa yadro ko‘pincha 
mahsulot nomi sifatida barqaror qoladi, farqlash esa qo‘shimcha retsept kodlari orqali amalga oshadi. Ris de 
veau Clamart va Ris de veau à la Nantua misollarida ris de veau markaziy denotat bo‘lsa, Clamart va Nantua 
retsept sxemasi hamda gastronomik an’ana belgisi sifatida ishlaydi. Shu jihatdan fransuz nominatsiyasida nom 
ingredientdan tashqari retseptni identifikatsiyalovchi qo‘shimcha belgilar bilan ham boyitiladi [6].

O‘zbek gastronomik leksikasida ayrim taom nomlari faqat ovqatni emas, balki ijtimoiy xotira va maro-
simiy mazmunni ham faollashtiradi. Sumalak va halim kabi birliklarning semantik fonida jamoaviy pishirish, 
baraka, hamjihatlik, mavsumiy marosim va qadriyatlar mujassamlashadi; ya’ni nominatsiya bu yerda madaniy 
voqea bilan ham bog‘lanadi [8; 9]. Fransuz klassik nominatsiyasida esa shunga yaqin madaniy xotira ayrim 
hollarda onomastik kodlar orqali yuzaga chiqadi. Ris de veau Talleyrand, Escalope de ris de veau Rossini kabi 
nomlar taomni tarixiy yoki madaniy shaxslar bilan bog‘lab, prestij, estetik me’yor va gastronomik an’anaga oid 
ma’nolarni nominativ qatlamga kiritadi. Natijada tahlil qilingan o‘zbek materiallarida bunday mazmun urf-odat 
va marosim bilan, fransuz materiallarida esa tarixiy nom hamda xotiraviy kodlar bilan ko‘proq bog‘lanishi kuza-
tiladi [6].

Yengil va salqin taomlar qatlamida o‘zbek nominatsiyasi ko‘pincha “xomashyo + format” modeliga taya-
nadi va iste’mol xususiyatlarini nom orqali ifodalaydi. Pomidor kabob, karam do‘lma, qalampir do‘lma, chalop, 
suzmali gazak, ayron kabi birliklarda taomning tarkibi, suyuqligi yoki iste’mol shakliga oid ma’lumot nominat-
siyada aks etadi. Fransuz nominatsiyasida esa shu turdagi pragmatik belgi ko‘proq taqdimot markerlari orqali 
kodlanadi. Ananas glacé à la Chantilly birligida glacé mahsulotning muzlatilgan yoki sovutilgan holda taqdim 
etilishini, Chantilly esa bezak va tayyorlash usuliga oid belgini bildiradi. Demak, fransuz nomlashida mahsulot-
ning o‘zi bilan birga uning qanday tayyorlanishi yoki taqdim etilishiga oid ma’lumot ham nominatsiyada ifodal-
anishi mumkin [6].

O‘zbek tizimida do‘lma modeli juda produktiv bo‘lib, “to‘ldirish” amalini semantik yadro darajasiga olib 
chiqadi. Karam do‘lma, qalampir do‘lma, tok do‘lma kabi variantlarda texnologik sema nomning markaziy belgi-
laridan biriga aylanadi va taom turini aniqlashda muhim rol o‘ynaydi. Fransuz tizimida esa shunga mos operat-
sion sema ko‘pincha nom tarkibida grammatik vosita orqali namoyon bo‘ladi. Ailerons de dindonneau farcis 
à la Soubise birligida farcis to‘ldirish usulini, Soubise esa retsept modulini bildiradi. Natijada fransuz nomida 
texnologik usul va retsept kodi bir nominativ kompleksda birlashadi, o‘zbek nomida esa texnologik amal ko‘proq 
markaziy o‘rin egallaydi [6; 9].

Ichimlik va suyuq ovqatlar qatlami o‘zbek gastronomik konseptida alohida nominativ maydon sifatida shak-
llangan bo‘lib, u fiziologik ehtiyoj va kundalik ritm bilan bevosita bog‘lanadi. Ayron, rayhonli ayron, yaxna choy, 
meva kompotlari kabi nomlar “ichimlik – tana ehtiyoji – kundalik rejim” zanjirini bevosita nomlash orqali prag-
matik funksiyani kuchaytiradi. Fransuz gastronomik leksikasida esa shunga yaqin birliklar ko‘proq tasnifiy va 
teksturaviy terminlar yordamida tavsiflanadi. Potage purée de pois frais, dit Saint-Germain nomida potage 
sinfni, purée teksturani, Saint-Germain esa retsept kodini bildiradi. Demak, o‘zbek tizimi ehtiyoj va mahsulot 
xususiyatini nisbatan bevosita nomlasa, fransuz tizimida tasnif va retseptga oid komponentlar faolroq qatna-
shadi [6].

Hosil va pishiqchilik bilan bog‘liq qatlamda o‘zbek nominatsiyasida mahsulot hamda xomashyo semanti-
kasi faol namoyon bo‘ladi. Qovurma baliq, laqqa kabob, kartoshkali manti, kesma lag‘mon, oshqovoq somsa, 
behili palov, asalli behi kabi birliklar tarkibni ochiq ifodalaydi. Meva va sabzavot asosidagi ayrim birliklarda 
esa mo‘lchilik hamda baraka bilan bog‘liq madaniy assotsiatsiyalar ham yuzaga kelishi mumkin [8; 9]. Fransuz 
leksikasida meva nomlari ko‘pincha onomastik kod bilan birikib, taomning tarixiy-estetik identifikatsiyasini 
kuchaytiradi. Abricots Bourdaloue, Abricots Condé, Abricots Colbert kabi nomlarda meva yadro bo‘lsa, ikkinchi 
komponent retseptning tarixiy-uslubiy belgisini ifodalaydi. Shu bois tahlil qilingan o‘zbek birliklarida tarkibiy 
belgi, fransuz birliklarida esa tarkib bilan bir qatorda an’ana va uslubga oid belgi faolroq namoyon bo‘ladi [6].

Variantlilik mexanizmi har ikki tizimda mavjud bo‘lsa-da, uning shakllanish omillari turlicha. O‘zbek tilida bitta 
mahsulot, masalan, behi turli kombinatsiyalarda paradigmatik qator hosil qilib, mahsulotni nominativ markazga 
qo‘yadi: asalli behi, behi do‘lma, behili palov, behi palov. Fransuz gastronomik materiallarida esa paradigmatika 
ko‘proq “yadro + kod” modeli asosida tizimlashadi. Noisettes d’agneau Rivoli, Noisettes d’agneau Saint-Ger-
main, Noisettes d’agneau à la Valenciennes misollarida mahsulot segmenti saqlanadi, farqlovchi belgi esa 
retsept kodi orqali o‘zgaradi. Demak, o‘zbek materiallarida variatsiya ko‘proq mahsulot va uning kombinatsi-
yalari bilan, fransuz materiallarida esa retsept kodlari bilan bog‘liq [6; 9].

Energiya va saqlash semantikasi bilan bog‘liq qatlamda o‘zbek nominatsiyasi konservatsiya hamda 
to‘yimlilikka oid pragmatik belgilarni faol ifodalaydi. Qazi-qarta, qovurma sho‘rva, moshkichiri, tuzlangan sabza-
votlar, murabbo, qoqi kabi birliklar saqlash, tarkib yoki to‘yimlilikka oid ma’lumotni nomning o‘zida yoxud uning 
semantik tarkibida aks ettiradi. Fransuz klassik leksikasida esa ayrim taom nomlarida hayvonning ichki a’zolari 
yoki boshqa qismlarini bildiruvchi komponentlar ochiq ko‘rsatiladi. Tripes à la mode de Caen, Tête de veau 
Godard, Rognon de veau à la Bercy kabi birliklar denotativ aniqlikni kuchaytiradi; taqdimot holati esa pâté, 
tourte, chaud, froid singari format va servis markerlari orqali ifodalanishi mumkin [6].

O‘zbek nominatsiyasida to‘yimlilikka oid semantikaning ochiq namoyon bo‘lishi yog‘ komponentining 
nomga bevosita kirishi orqali ham kuzatiladi. Qo‘y yog‘li palov, dumba palov kabi birliklarda tarkibiy komponent 
nominativ markazga chiqadi va taomning muhim xususiyati nomning o‘zida aks etadi. Fransuz nomlashida esa 
sous va yog‘li komponentlar ayrim hollarda alohida retsept moduli sifatida tizimlashtiriladi. Beurre Bercy yoki 
Sauce Bercy tipidagi birliklar turli mahsulotlarga tatbiq etilishi mumkin bo‘lgan retsept komponentlarini bildi-
radi. Demak, o‘zbek materiallarida tarkibiy belgi nomning ichki semantik tuzilishida, fransuz materiallarida esa 
retsept arxitekturasi tarkibidagi alohida modul sifatida ham namoyon bo‘lishi mumkin [6; 9].

O‘zbek gastronomik leksikasidagi chalop, lag‘mon, manti, sut kabi ixcham birliklar og‘zaki-amaliy an’ananing 
semantik tejamkorligini namoyish etadi: nom qisqa bo‘lib, kontekst uning ma’nosini to‘ldiradi va kommunikativ 
iqtisodiylikni ta’minlaydi. Fransuz klassik nomlari esa ko‘pincha ko‘p komponentli tuzilishga ega. Pâté chaud 
d’anguille à la Nantua yoki Tourte froide d’anguille Rabelais kabi birliklarda taqdimot holati, mahsulot va retsept 
kodi bir vaqtning o‘zida ifodalanadi. Shu sabab fransuz klassik nominatsiyasida nomning o‘zi nisbatan kengroq 
axborot berish xususiyatiga ega [6].

O‘zbek leksikasida “ko‘k” komponenti ayrim gastronomik birliklarda rangdan ko‘ra tarkibiy belgi bo‘lib, yangi 
ko‘katning semantik signaliga aylanadi. Ko‘k chuchvara, ko‘k somsa nomlari yangilik, ko‘kat va mavsumiylikni 
bevosita ifodalaydi. Fransuz gastronomik materiallarida esa rang va vizual taassurot ayrim hollarda estetik kod 
sifatida namoyon bo‘ladi. Sauce Aurore, Sauce Cardinal kabi birliklarda nom rang va taqdimot bilan bog‘liq 
assotsiatsiyalarni faollashtiradi, biroq bu o‘zbek tilidagi “ko‘k” komponentiga xos xomashyo yangiligi bilan bevo-
sita bog‘lanmaydi. Natijada o‘zbek materiallarida “ko‘k” tabiiylik va mavsumiylik belgisi sifatida, fransuz materi-
allarida esa rang estetik identifikatsiya vositalaridan biri sifatida namoyon bo‘ladi [6; 9].

Texnologik markirovka jihatidan o‘zbek tilida kabob komponenti turli ingredientlarni birlashtiruvchi faol 
nominativ vosita sifatida ko‘rinadi. Pomidor kabob, laqqa kabob, bedana kabob kabi misollar bir texnologik 
modelni turli denotatlar bilan bog‘lab, “kabob”ni keng gastronomik tasniflovchi birlikka aylantiradi. Fransuz tilida 
shunga o‘xshash ko‘chuvchi kodlar retsept identifikatori sifatida ishlaydi. Alose frite Orly, Anguille frite Orly 
birliklarida Orly muayyan klassik tayyorlash uslubiga ishora qiladi va turli mahsulotlarga tatbiq etiladi. Farq 
shundaki, “kabob” umumxalq texnologik nomi sifatida faol bo‘lsa, Orly klassik gastronomik retsept kodi vazi-
fasida qo‘llanadi [6; 9].

O‘zbek nominatsiyasi tarkibni ko‘rsatish orqali semantik shaffoflikni tizimli ravishda kuchaytiradi. Oshqovoq 
somsa, kartoshkali manti kabi nomlarda farqlovchi belgi ingredientning o‘zidir. Fransuz nominatsiyasida esa 
farqlovchi belgi ayrim hollarda an’anaviy retsept kodi bilan boyitiladi va ingredientdan tashqari retsept an’anasini 
ham ko‘rsatadi. Potage purée de chou-fleur, dit Dubarry misolida ingredient ochiq ko‘rsatiladi, retsept identifika-
tori esa Dubarry orqali yanada aniqlashtiriladi. Demak, o‘zbek materiallarida farqlash ko‘proq tarkibiy, fransuz 
materiallarida esa tarkibiy belgi bilan bir qatorda retseptga oid kodlash xususiyati ham kuzatiladi [6].

Saqlash g‘oyasi o‘zbek tilida bevosita leksik markerlar orqali ifodalanishi mumkin. “Tuzlangan”, “qoqi”, 
“murabbo” kabi birliklar oziq-ovqatning saqlash jarayoni bilan munosabatini nomning o‘zida aks ettiradi. 
Fransuz gastronomik nomenklaturasida esa tahlil qilingan ayrim birliklarda taqdimot holati format marker-
lari orqali belgilanadi. Pâté froid, tourte froide singari birliklarda froid sovuq holda taqdim etilishini ko‘rsatadi. 
Shu jihatdan o‘zbek materiallarida mahsulotning saqlash usuli bevosita leksiklashishi kuzatilsa, tahlil qilingan 
fransuz birliklarida mahsulotning taqdimot holatini bildiruvchi markerlar faolroq namoyon bo‘ladi [6; 9].

O‘zbek gastronomik leksikasidagi “qovurma” komponenti fe’l asosli texnologik modul bo‘lib, bir necha 
mahsulot bilan erkin birikadi: qovurma baliq, qovurma gulkaram, qovurma sho‘rva va boshqalar. Fransuz 
gastronomik tizimida esa ko‘chuvchi modul sous va uslub kodlari orqali ham ifodalanadi. Barbue à la Bercy, 
Sole Bercy misollarida Bercy turli baliq mahsulotlariga tatbiq etiladigan retsept-uslubiy kod sifatida namoyon 

bo‘ladi. Shu jihatdan o‘zbek tilidagi “qovurma” operatsion-texnologik modul, fransuz tilidagi Bercy esa retseptni 
identifikatsiyalovchi uslubiy komponent sifatida ajraladi [6].

Geografik kodlash o‘zbek gastronomik tizimida ham mavjud bo‘lsa-da, u ko‘pincha marosimiy, hududiy va 
texnologik belgilar bilan yonma-yon qo‘llanadi hamda har doim markaziy identifikator vazifasini bajarmaydi. 
Fransuz nomlash tizimida esa geografik komponentlar tahlil qilingan materiallarda faol identifikator sifatida 
namoyon bo‘ladi. Tripes à la mode de Caen, Ris de veau Toulouse, Noisettes d’agneau à la Valenciennes kabi 
misollar joy nomini retseptning farqlovchi belgisiga aylantiradi va makonni retsept ma’nosining tarkibiy qismi 
sifatida ifodalaydi. Natijada fransuz nominatsiyasida geografik nom retsept kanoni va hududiy gastronomik 
an’anani belgilovchi vositalardan biri sifatida namoyon bo‘ladi [2; 4; 6].

Shirinliklar qatlamida o‘zbek nomlari ko‘proq marosim va mahsulot bilan bog‘langan bo‘lib, semantik 
markaz tarkibiy yoki marosimiy belgi asosida shakllanadi: sumalak, murabbo, qoqi kabi birliklar bunga misol 
bo‘la oladi. Fransuz desert nominatsiyasida esa onomastik kodlar estetik va madaniy-xotiraviy qatlamni kuchay-
tiradi. Pêches Melba, Fraises Melba, Ananas Condé, Abricots Colbert kabi nomlarda ikkinchi komponent ingre-
dientni emas, muayyan madaniy xotira yoki retsept uslubini bildiradi. Natijada tahlil qilingan fransuz shirinliklari 
nomlarida estetik shakl va madaniy xotira, o‘zbek gastronomik birliklarida esa marosim hamda mahsulot bilan 
bog‘liq semantika faolroq namoyon bo‘ladi [6; 8; 9].

O‘zbek gastronomik tizimida ichimliklarning taomlar bilan bir qatorda berilishi ovqatlanish tizimining 
kompleks idrok etilishini anglatadi. Taom, ichimlik va gazak bir butun “dasturxon semantikasi”ni tashkil qiladi. 
Tahlil qilingan fransuz klassik gastronomik materiallarida esa souslar, beurre va garnirlar nominatsiyada faol 
qo‘llanadi. Bu holat fransuz gastronomik konseptida taom mazmunining retsept arxitekturasi – sous va garnir 
modullari – bilan kengaytirilishini ko‘rsatadi. Umuman olganda, o‘zbek gastronomik nominatsiyasida xomashyo, 
texnologiya, marosim va saqlash amaliyoti semantik jihatdan faol namoyon bo‘lib, nomlashda shaffoflikka 
moyillik kuzatiladi. Fransuz klassik nominatsiyasida esa toponimik va onomastik kodlar, sous-garnir modullari 
hamda taqdimot markerlari nomni nisbatan tizimlashtirilgan retsept identifikatoriga aylantiradi. Shunday qilib, 
ikki tizimda umumiy ehtiyojlar mavjud bo‘lsa-da, ularning tildagi ifodasi turli konseptual va nominativ strategi-
yalar orqali yuzaga chiqadi.

Qiyosiy tahlilda e’tiborga olinadigan muhim mezonlardan biri nominatsiya motivatsiyasining turidir. O‘zbek 
gastronomik leksikasida nom ko‘pincha ichki motivatsiyaga yaqin bo‘lib, taomning tarkibi, tayyorlash jarayoni 
yoki iste’mol vaziyatini nomning o‘zidayoq anglash imkonini beradi. Fransuz klassik tizimida esa nominatsiya 
ko‘proq retsept an’anasi, tasnif, taqdimot va gastronomik me’yorlarga oid tashqi kodlarga ham tayanadi. Shu 
sabab tahlil qilingan o‘zbek materiallarida tasviriy nominatsiya, fransuz materiallarida esa kodlovchi nominat-
siya tendensiyasi nisbatan faolroq kuzatiladi.

Morfologik qurilish nuqtayi nazaridan o‘zbek tilida taom nomlari ko‘pincha sodda yoki ikki komponentli 
strukturalar orqali quriladi. “Asosiy nom + aniqlovchi” yoki “aniqlovchi + asosiy nom” shaklidagi, ingredient, sifat 
va usulni ifodalovchi modellar keng qo‘llanadi. Fransuz tilida esa de, à, au, aux kabi predlogli konstruksiyalar, 
sifatdosh shakllar va nominal modullar yordamida ko‘p qatlamli nomlar hosil bo‘lishi kuzatiladi. Natijada fransuz 
nominatsiyasida grammatik vositalar taomning tavsifiy xususiyatlarini kengroq ifodalashi, o‘zbek nominatsi-
yasida esa ixchamlik va kontekstga tayanish kuchliroq bo‘lishi mumkin.

Qiyosiy tahlilning yana bir yo‘nalishi sinonimiya va variantlilikning tabiatidir. O‘zbek gastronomik leksikasi-
dagi variantlilik hududiy shevalar, yozuv tizimidagi tafovutlar va og‘zaki amaliyot bilan bog‘liq bo‘lishi mumkin; 
natijada ayrim taom nomlari hududiy yoki nutqiy muhitga ko‘ra farqlanadi. Fransuz gastronomik leksikasida esa 
variantlilik ko‘proq retseptning muayyan versiyasi – klassik, hududiy yoki restoran uslubidagi shakli – sifatida 
kodlanib, yozma va professional manbalarda nisbatan barqaror ko‘rinishga ega bo‘ladi. Demak, tahlil qilingan 
o‘zbek materiallarida variantlilik til amaliyoti bilan, fransuz materiallarida esa gastronomik kanon va standart-
lashuv bilan ko‘proq bog‘lanishi kuzatiladi.

Giperonim-giponim munosabatlari, ya’ni tur va ko‘rinish ierarxiyasi ham ikki tizimda o‘ziga xos tarzda 
namoyon bo‘ladi. O‘zbek tilida osh, sho‘rva, kabob, somsa kabi umumlashtiruvchi nomlar atrofida ko‘plab 
xususiy variantlar ingredient yoki usul orqali farqlanadi va tarmoqlanadi. Fransuz tilida esa potage, crème, 
terrine, gratin, sauce kabi umumlashtiruvchi birliklar tekstura, taqdimot va pishirish texnikasi bilan birgalikda 
tasnifiy munosabat hosil qiladi. Shu sabab tahlil qilingan fransuz materiallarida “janr + texnika”, o‘zbek materi-
allarida esa “janr + ingredient/usul” modeli nisbatan faolroq namoyon bo‘ladi.

Frazeologik va metaforik nomlash qatlami ham qiyosiy tahlilda alohida ahamiyatga ega. O‘zbek gastronomik 
diskursida bunday nomlash xalqona obraz, tashqi ko‘rinish, ta’m yoki iste’mol vaziyati bilan bog‘liq majoziy 
tasavvurlar orqali yuzaga kelishi mumkin. Fransuz gastronomik an’anasida metaforik nomlash servis esteti-
kasi, taqdimot shakli yoki klassik oshpazlik terminlari bilan bog‘lanib, taomning vizual-estetik xususiyatlariga 
yaqinlashishi mumkin. Bu holat gastronomik leksikada obrazli nominatsiya va estetik qabulning turli shakllarda 
namoyon bo‘lishini ko‘rsatadi.

Qiyosiy tahlil uchun muhim jihatlardan yana biri baholovchi, ya’ni aksiologik semantikaning joylashu-
vidir. O‘zbek tilida baholash ko‘pincha sifatlovchi komponentlar orqali bevosita ifodalanadi. Mazali, sho‘r, totli, 
qarsildoq kabi kundalik sifatlar gastronomik nutqda faol qo‘llanadi. Fransuz gastronomik tizimida esa baholash 
ayrim hollarda me’yoriy-klassik kodlar orqali bilvosita ifodalanishi mumkin: nomning muayyan klassik retseptga 
mansubligi uning sifat va maqomiga oid qo‘shimcha assotsiatsiyalarni yuzaga keltiradi. Shu jihatdan o‘zbek 
gastronomik diskursida baho ochiq leksik vositalar orqali, fransuz klassik tizimida esa professional gastronomik 
kodlar orqali ham ifodalanishi mumkin.

Kontaktologik qatlamni qiyoslashda faqat o‘zlashmalarning mavjudligi emas, balki ularning tilga singish 
usuli ham muhim. O‘zbek gastronomik leksikasida o‘zlashmalar fonetik va morfologik jihatdan moslashib, 
tilning ichki so‘z yasash jarayonlariga kirishi mumkin. Fransuz gastronomik tizimida esa xorijiy kelib chiqishga 
ega ayrim birliklar asl shakliga yaqin holda saqlanishi yoki fransuzcha tasnifiy izohlar va format markerlari bilan 
birgalikda qo‘llanishi kuzatiladi. Natijada o‘zbek tilida o‘zlashmalarning ichki til resurslariga moslashuvi, fransuz 
tizimida esa ularning gastronomik tasnif va professional diskursga integratsiyalashuvi kabi tendensiyalar kuza-
tilishi mumkin.

Diskurs va registr farqi ham gastronomik leksikada sezilarli namoyon bo‘ladi. O‘zbek tilidagi taom nomlari uy, 
bozor, to‘y, mehmondo‘stlik va kundalik ovqatlanish kabi ijtimoiy muhitlarda keng qo‘llanilgani sababli kundalik 
registr bilan chambarchas bog‘langan. Tahlil qilingan fransuz klassik gastronomik materiali esa restoran, 
menyu, retsept matni, gastronomik qo‘llanma va ensiklopediyalar kabi yozma hamda professional registrlarda 
faol qo‘llanadigan birliklarni ham qamrab oladi. Shu sabab o‘zbek nominatsiyasida situativlik, fransuz klassik 
nominatsiyasida esa yozma va terminologik tavsifning nisbatan faolroq namoyon bo‘lishi kuzatiladi [6; 9].

Qiyosiy tahlilda terminlashuv darajasi ham alohida ahamiyat kasb etadi. Fransuz klassik gastronomik leksi-
kasida ko‘plab birliklar kasbiy termin sifatida shakllangan va ularning qo‘llanishi retsept an’anasida nisbatan 
barqaror xususiyatga ega [6]. O‘zbek tizimida esa terminlashuv bilan bir qatorda og‘zaki-amaliy nomlash ham 
faol bo‘lib, ayrim nomlarning umumiy yoki kengroq ma’noda ishlatilishi kuzatiladi. Shu asosda fransuz klassik 
gastronomik materiallarida terminologik aniqlik va tizimlashtirishga, o‘zbek gastronomik leksikasida esa amaliy 
moslashuvchanlikka moyillik mavjudligi haqida xulosa qilish mumkin.

XULOSA VA TAKLIFLAR
Fransuz va o‘zbek gastronomik leksikasi umumiy fiziologik ehtiyojlarni ifodalasa-da, ularning til birliklarida 

aks etishi turlicha madaniy-lisoniy mexanizmlar orqali amalga oshadi. Tahlil qilingan materiallarda o‘zbek nomi-
natsiyasi ko‘proq shaffof motivatsiya, situativ pragmatika, ijtimoiy marosim va kundalik tajriba bilan bog‘langan 
bo‘lsa, fransuz klassik nominatsiyasi tasnif, terminlashuv, retsept an’anasi va yozma gastronomik diskurs bilan 
nisbatan kuchliroq integratsiyalashgani kuzatiladi. Shu jihatdan ikki tilda gastronomik tajribaning nomlanishida 
o‘ziga xos konseptual va nominativ strategiyalar mavjud.

Tahlil natijalariga ko‘ra, o‘zbek gastronomik nomlarida ingredient, tayyorlash usuli, mavsumiylik, saqlash va 
marosimiylikning bevosita ifodalanishi semantik shaffoflikni kuchaytiradi. Fransuz klassik gastronomik nominat-
siyasida esa asosiy mahsulot nomi bilan bir qatorda retsept kodi, geografik va onomastik komponentlar, sous, 
garnir, tayyorlash texnikasi hamda taqdimot shakli faol ishtirok etadi. Natijada tahlil qilingan o‘zbek gastronomik 
materiallarida tavsifiy va situativ xususiyatlar, fransuz klassik materiallarida esa nisbatan tizimlashtirilgan va 
terminologik xususiyatlar faolroq namoyon bo‘ladi.

Shuningdek, qiyosiy tahlil nominatsiyaning morfologik qurilishi, variantlilik, giperonim-giponim munosabat-
lari, metaforik va aksiologik semantika, o‘zlashmalarning tilga singishi hamda diskurs registrida ham muayyan 
tafovutlar mavjudligini ko‘rsatdi. Mazkur farqlarni mutlaq qarama-qarshilik sifatida emas, balki har bir tilning 
tarixiy, madaniy va kommunikativ tajribasi bilan shakllangan ustuvor nominativ tendensiyalar sifatida talqin 
qilish maqsadga muvofiq.

Kelgusidagi tadqiqotlarda o‘zbek va fransuz gastronomik birliklarining kengroq elektron korpusini shakllan-
tirish hamda ularni semantik-motivatsion, onomastik, geografik, morfologik va pragmatik guruhlar bo‘yicha tasni-
flash maqsadga muvofiq. O‘zbek gastronomik terminlarini o‘rganishda hududiy variantlar, marosimiy ma’nolar, 
tarixiy shakllar va zamonaviy restoran diskursidagi qo‘llanishni birgalikda tahlil qilish, fransuz gastronomik 
terminologiyasida esa klassik retsept nomenklaturasi bilan zamonaviy gastronomik nominatsiya o‘rtasidagi 
o‘zgarishlarni qiyoslash istiqbolli tadqiqot yo‘nalishlaridan biri hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

